Ce serade!..........

Prin At……….Protagoniscj: Il predi, la perpetue, un frutat e l’inzegnîr…..
Azion…….La sene si davuelç intune canoniche dulà che une perpetue e sta netant il polvar su la mobilie cuant che al jentre il predi çuetant e cul baston.
Menie…..Bondì sior Santul!…Ce vêso vuê po che o çuetais in chê maniere?....Si sêso migo fat mâl zuiant di balon cui frutins di dutrine?.....Us dîs simpri jo, che o sês masse vecjo par ciertis robis…..

Predi….. Bondì…bondì Menie….Par plasê sta cidine vuê, parcè che no je zornade di fufignis….O ai tant di chel mâl intun pît che o viôt lis stelis ogni volte che lu poi par tiere!  Oh! puar me…cemût fasaraio vuê a lâ sul altâr a dî messe !!....
Menie…… Mah! pre Pauli….Jo di sigûr no pues lâ par vô…Duncje…us tocje tignî dûr e fâle veh! cheste benedete messe. ..magari un pôc plui curtute dal solit, ma us tocje fâle…E viodarês che ducj agradisaran, se la fasês un pôc plui curte, parcè che di solit, a brundulin pes vuestris predicjs lungjs come la tresemane!.....

Predi….. Tu sês mo une lengate veh! Menie….La int no brundule pas mês predicjis, a brundule parcè che la glesie e je frede come une glacere, e la colpe e je dute tô, che tu impîis il riscjaldament cuant che la funzion e je za scomençade….e cussì il cjalt al ven fûr cuant che dut al è za finît….Impie un pôc prime e cussì tu viodarâs che nissun plui al reclamarà par restâ 10 minûts in plui…..Sparagnine di femine!:…..
Menie…… Eh!!!....se no fos jo a sparagnâ in cheste cjase, i saressin za lâts a remengo!.....Vô no cognosseis il valôr dai bêçs veh!.... Par vô, baste che al sedi simpri il plat plen su la taule, la boce de aghe cjalde tal jet, la tonie nete e il tabac pe pipe te scjatolete….par il rest…che si rangji Menie…e Menie e scuen copâ il pedoli par vendi la piel…par che no us mancj mai nuie….Benedete ingratitudine…ce tante, che an di è tal mont……
Predi….. Scolte Menie…lassin stâ i bêçs pa vuê e metimi par plasê un pocje di aghe cjalde intune bacinele che o provi a meti in muel chest benedet di un pît… che a mi stà fasint un mâl dal diaul…..

Azion……Menie e prepare une bacinele di aghe une vore cjalde, il predi al met dentri il pît e al fâs bocjatis parcè che si è scotât…..Menie si svicine e cjalant il pît e scomence a dî……..
Menie…. Ma… pre Pauli…mi pâr che o vês il dêt grant, dut sglonf e ros,…no us sarà migo vignude la gote come chel altri an? ….Si impensaiso che la vês za vude e che il miedi us veve dade la cure e us veve ancje metût  a diete?  Che o scugnivis bevi dome aghe, e tante ancje…e mangjâ pôc, in blanc e soredut nuie cjar e nancje une gote di vin?!!!......A proposit di mangjâ e bevi…. Dulà sêso stât orsere che no sês vignût a cene e o sês tornât a straoris…. dut cidinin e scuasi- scuasi di scuindon?.....
Predi….. Orpo Menie, tu mo tu sês propit une femine “tuttofare!”...Cumò no baste che tu mi fasis di miedi, tu vûs fâ ancje il polizai!....E ce polizai!…No bon dome di indagâ, ma ancje di tirâ fûr i passarins….Ma par fati contente ti disarai ancje dulà che o soi stât orsere…cussì tu la finirâs di tormentâmi….Duncje, o soi stât a puartâ il Vueli Sant al vecjo Martin che al someave che al stes par murî, ma dopo al à cambiât idee e al è jevât dut vivarôs, e al à volût che mi fermas a cene cun lôr che, propit îr, a vevin copât il purcit….
Menie….. Ma alore a nol è muart nancje cheste volte?!!....Sante Gjoconde al à za plui di cent agns e al varà cjapât i Vueli Sant almancul uns dîs voltis!….Ma scoltait mo, pre Pauli…a chel ostriche di om… a tocjarà faial paiâ,  la prossime volte…parcè che il Vueli al coste …e lui nol stente come nô…. e jè une cjase di bondance chê…migo come la nestre canoniche che e je simpri vueide!....
Predi…. Che il Signôr ti perdoni Menie….tu, tu fasares paiâ ancje l’Aghe Sante in glesie…baste tirâ fûr bêçs tu, tu ti dismenteis ancje dal dovê che o ai jo, di puartâ confuart ai moribonts…

Menie…. Ce moribonts e moribonts….chel, nol mûr tant facil, che al à une salût di açal inossidabil…al fâs dome une vore di indigjestions, a fuarce di mangjâ ogni ben di Diu, e dal moment che nol à plui nancje un dint, ogni tant i ferme dut sul stomi e i nevôts a crodin che al muri e us clamin di corse…e dopo lui al torne di ca….Forsit la vuestre presince lu fâs pensâ al Aldilà e chest lu jude a digjerî e a stâ miôr….viodêso se no ai reson jo che o dîs che al vares di paiaus?....
Predi….. E di fat, orsere par ricognossince, al à propit volût che mi fermas a cenâ cun lôr, e jo, no soi stât bon di dî di no……Al jere, ta chê cusine, un profum di brusadule frescje… di palmone…di luianie…e un odôr di polente cjalde che ti faseve vignî l’aghegole in bocje….

Menie…. E vô o vês mangjât…dute che buine robe purcine….e magari o vês ancje bevût cualchi gotute di vin….e vuê o sês culì che o dolorais cu la gote….Ben us sta….cussì o imparais a scoltâ il miedi che us veve dit di mangjâ dome cjar blancje e di bevi….. dome aghe di fontane…..
Predi…. Orchetitrai di femine…no si pues fâ mai nuie di fûr di regule cun te…che tu scuvierzis simpri dut e dopo mi tocje ancje sintîti a brundulâ…Ma un fal ogni tant, puedarai fâlu ancje jo no?!.....Ancje se o soi un predi e nancje tant zovin plui…..
Menie….. A proposit di falâ ….cumò o capis parcè che o cjatavi tantis cjossis stranis vuê di buinore in canoniche…cumò mi è dut plui clâr!!….

Predi…. Di ce fevelistu cumò, lengate di femine?.......

Menie….. Oh!..nuie nuie di particolâr…dome che o ai cjatât la vuestre borse dai  “imprescj” inte legnere e la biciclete invezit… “e rît savêso dulà che la vevis metude?.....Su la taule…su la taule di cusine…biele verde e sporcje di puline di gjaline…A proposit… no jerie nere la vuestre biciclete? …..A cui la vêso robade, chê verde che e jere su la taule?.....
Azion……Si sint a tucâ…..Menie e va a vierzi la puarte e al jentre un frutat……..
Predi …..Oh!...bondì Mario….cemût mai culì biel di buinore?  Si sin viodûts orsere a cene a cjase tô e no tu mi âs dite che tu vevis dibisugne di fevelâmi…o isal capitât alc di gnûf?....
Mario….. Bondì bondì sior santul….no…no… no stait a vê pinsîrs, che a nol è sucedût nuie di gnûf….gno nono al sta benon e dut al continue come al solit…

Predi…. E alore ce mût mai sestu vignût in canoniche?...

Mario…… O soi vignût a puartaus la vuestre biciclete e a cjoli la mê …che orsere lis vês scambiadis, colpe dal scûr da la gnot…..

Menie….. Si,  si…dal scûr da la gnot… ma se e jere una serade di lune plene…..colpe dai taiuts veh! Che lui nol sopuarte l’alcul….Ah!! pre Pauli… vô, o vês di bevi il vin dome in glesie, e al è za masse ancje chel….Lassaimi a mi il plasê di mandâ ju cualchi taiut in plui….che il gno stomi al è za usât….A mi no mi fâs ni frêt e ni cjâlt…Pensait che jo, ogni buinore, o resenti la cjicare dal cafè cu la sgnape rampie…se  no je pratiche chê…….
Predi…. Tâs mo tâs….lengate di femine….e fai un got di cafè a Mario che al è vignût fin culì par sparagnâmi un viaç….E tu frut…ce astu sot il braç?  Aio smenteât ancjemò alc a cjase vuestre, orsere?....

Mario….. Ah!  Si…si…sior santul…o ai cjatât vuê di buinore te cjamare dal nono, il vuestri breviari e us al ai puartât….
Predi….. Ah!!.. ve spiegât il misteri….ma… chel libri che o ai provât a lei cumò denant, crodint che al fos il breviari….  al è to alore?!!  …E jo, parcè no capivio nancje une peraule?.... ce lengaç isal chel?.............
Mario….. No…no sior santul….nol è gno…al è di mê sûr che e studie l’inglês, e orsere e je stade a fâ compagnie al nono e intant e à studiât la sô lezion…dopo lu à poiât sul scabel dongje il jet, e vô lu vês scambiât cul vuestri breviari…..

Predi…. Ah!....al è un libri di inglês….par chel jo no rivavi a capî nuie di chel che o stavi leint ….e par fortune che tu sês vignût a contâmi dut…parcè che se no, jo o crodevi propit di jessimi zuiât ancje il çurviel nosere colpe di chei doi taiuts….e chel, al sarès stât propit masse par une serade …ce distu Menie?......
Menie…. Jo us continui a dî che o vês masse agns su pe schene par fâ lis seradis fûr di cjase….vô o vês di stâ culì, dongje il fûc, a dî rosari o al massim a lei il gjornâl…No vês plui l’etât par lâ a tor di sere…che chê e je robe pa la zoventût… e po il sabide sere si corin une vore di pericui….lu disin simpri ancje in television….

Predi…… Ma ce pericui vûstu che cori jo mo Menie…. Al massim mi scussi il nâs colant de biciclete….se par câs a insistin, come orsere, a fami bevi doi tajuts di vin…ma…ma…scolte a mi pâr che a stan tucant….va, va a viodi cui che al è….ma…ducj a culì vuê…biel di buinore!!!!…..

Azion….Menie e torne a vierzi la puarte e cheste volte al jentre un om une vore distint e dut in gringule che si svicine di presse a pre Pauli!…..  Mario al va fûr…….
Inz….. Bondì pre Pauli….scusait se o soi capitât culì, cussì adore…ma o ai une grande dibisugne di fevelaus…..e di bessôl se al è pussibil….

Predi….. Bondì…bondì sior inzegnîr….ma o vês fat benon a vignî di matine prest, prime che o vadi a dî Messe Grande…cussì o podin fevelâ cence che nissun a nus disturbi…. E Menie e va di là….nomo Menie?.....
Menie….. Sigûr…sigûr …jo o voi a meti su la mignestre di jerbis che us fâs tant ben….ma…lui che si senti sior inzegnîr…che si senti…che al à une muse strache di fâ pôre…. Sot vôs….(mi sa che al à fat un brut sabide sere ancje lui)…..

Azion…….Menie e va di là te cusine e e scomence a preparâ lis verduris pa la mignestre e intant e cjol une cjadree e si insente dongje la puarte che e jè in sfêse….par scoltâ ce che a disin il predi e l’inzegnîr………. 
Predi…. E alore inzegnîr ce sucedial che o vês che brute siere e che o sês jevât cussì adore ancje vuê che e je domenie?.....Isal migo cualche berdei in chel piçul progjet che us ai dat di fâ, par comedâ il cuviert dal cjampanili?....se no, se o vin di scuintrâsi cu la burocrazie….al è miôr che o lassin stâ dut cuant….
Inz…… No…no…reverendo…magari fossial dome chel…ma la mê, e je dute un altre storie… e une vore plui complicade ancje…Oh!..puar me ce serade….ce serade… che o ai passât orsere….

Predi…. Ancje vô!!!...Ma ce jerial tal aiar cheste sabide gnot….polvar di sbarâ forsit?.....
Inz…..Parcè, isal za stât cualchidun…. a contaus alc de nestre aventure di orsere?....

Predi…. No…no, io no sai nuie des vuestris nainis….io o fevelis des mês… che indi ai za avondone….ma disêmi mo….ce us al capitât di tant grivi di faus sbarlumî in cheste maniere?.....

Inz….. Oh!...pre Pauli…pre Pauli… spietait che o tiri il flât…e dopo us contarai….Oh! ce serade…ce serade….di no dismenteâle fin che si vîf….(Al côr su e iu pe stanzie che al semee che lu vedi becât une tarantule)
Predi…..Che la Madone nus judi….inzegnîr…cumò scomençais a fami vignî il baticûr….ma disêmi, ce us al capitât di tant penç?....une disgracie forsit?.....

Inz….  Mah! Propit une disgracie no, ma pôc mancul….ma cumò us conti dut par ben e dopo o judicarês vô…..Duncje…îr… al jere il complean di Toni il gno soci….al faseve 50 agns e par festezâ par ben, al à invidât, me, e chei doi zovins che a lavorin par nô, a lâ a mangjâ il pes a Maran…. Al à dit che chel, al sares stât l’ultin complean che al faseve di bessôl, parcè che finalmentri al à decidût di maridâ chê biade morose che lu spiete da ben 25 agns….Lui al diseve simpri che nol voleve sposâsi tant zovin…ma cumò, mi pâr che al sedi madûr avonde…che un, a 50 agns nol è propit di prin pêl….ce disêso pre Pauli?...
Predi …..Beh! a mi, mi semee che e sedi ore ancje passade, se no, chei doi a fasin lis gnocis d’aur dal moroseç, invezit di chês dal matrimoni….Ma scusaimi… dulà viodêso dute cheste gravitât?….Nol sarà un grant delit no, lâ a mangjâ il pes!…..Ancje la vuestre femine e sierarà un vôli par une volte!………..

Inz….. Eh!....ben se e fos dute lì la storie…ma al è il rest che al è grivi….Duncje o disevi….o sin lâts fin la jù; o vin mangjât passûts…o vin bevût une buine butilie di vin….(che nus è costade plui dal mangjâ) e dopo, chei doi plui zovins, nus àn dit che a vevin une sorprêse pal festezât…..Nus àn compagnât in tune cjasute lì dongje e su la puarte e jere une biele siorute dute sbeletade che nus spietave…..
Predi….Fermaisi….fermaisi…. che forsit o ai za capît dut….Chê, e jere une di chês cjasis che a varesin di jessi sieradis za di agnorums e che invezit a son simpri viertis, spalancadis…disio ben?....

Inz….. Sigûr che o disês ben…anzit benon….ma spietait che us conti….

Predi…… No…no… gracionis… al è miôr di no…..sparagnaimi i particolârs almancul….Jo o soi un predi…migo un sporcacjon come vualtris veh!......
Inz…… No….no ….pre Pauli….ce vêso capît…nol è sucedût nuie di ce che o pensais….se no, no vegnares di sigûr a contausal a vô…a mancjaus di rispiet…..Spietait che us disi dut e dopo o viodarês…..Alore…la siorute nus à fats jentrâ e nus à dit di sentâsi…E veve un biel tinelut cun tantis poltronis e une biele musicute e faseve di sotfonts….Nus à preâts di puartâ pazience parcè che pal moment lis frutis, come che lis clamave jê…e jerin dutis ocupadis in altris facendis….e che il nestri spetacul al sarès scomençât, dopo une miezorute….Nô, si sin sentâts…comuts…io ai cjolt un gjornâl e ai tacât a lei…un al fumave un spagnolet…un al cjalave la television e il plui zovin al dave une passade a un Topolino. Dut in tun moment però, come se lu ves becât une gjespe, al jeve su e al côr tal gabinet e al torne dome dopo 20 minûts…ma cuntune mûse…cun tune mûse di fâ pôre….Si insente…al torne a cjoli in man il gjornalut…ma dopo 2 minûts al torne a scjampâ tal stes puest.   Nô o vin scomençât a ridi crodint che e fos une robe di nuie…ma cuant che al è tornât dongje al jere piês di  prime….Al veve une mûse zale che al someave un limon e al jere pleât in doi, pal mâl di panze….Lui, cuasi al vaive dal grant mâl e nô, no savevin ce mût judâlu……Tal fratimp che o decidevin cefâ, al à scomençât a
 fami mâl ancje a mi la panze, e subit dopo ancje a chei altris doi.  Diu nus judi….o jerin disperâts…o vin capît che alc a nus veve fat mâl ….e no vin podût fâ altri che clamâ la parone di cjase preantle di judânus….Chê, spauride, ma ancje tant gjentîl, e à telefonât al 118 e in pôcs minûts e je rivade une ambulance, e nus àn puartâts ducj in tal ospedâl…… Nus àn visitâts e nus àn dit subit che si jerin intosseâts cul pes che o vevin mangjât, che di sigûr al jere vecjon o lât di mâl dal dut. Distès, par sigurece, nus àn fat la lavande gastriche a ducj i cuatri e dopo a àn ancje clamât i carbinîrs par denunciâ l’acjadiment, par no che al ves vût di sucedi compagn a cualchidun altri…..Par testemoni a àn clamât la parone di chê famose cjase, dulà che si jerin sintûts mâl, e jê, e à fat capî a ducj ce che o jerin lâts a fâ a cjase sô e, colmo dai colmos…in chel e je rivade ancje la television….vêso presint chei di Telefriuli?....E nus àn filmâts, lì al Pront Socors… plens di mâl…cul stomi che al cridave vendete e i carbinîrs che nus interogavin come che o fosin stâts 4 sassins…
Predi….. Orpo ce biele serade e ce biele cene….E voaltris par mangjâ un plat di pes….e ancjemò frait…o sês lâts fin a Maran?...Imparait a restâ in Cjargne che us dan di mangjâ miôr…se o mangjavis polente e brovade o scomet che no us capitave nuie…Ma cumò scusaimi se o soi lât fûr di discors…parcè sêso vignût a contâmi a mi, lis vuestris aventuris?....no soi migo il vuestri miedi jo!… Se o vês ancjemò mâl o scugnarês lâ di lui, parcè che jo, no pues judâsu…l’Aghe Sante no vuaris chei mâi e dal Vueli Sant….no mi pâr che o vedis ancjemò bisugne….Se no la Menie, a mi, mi vôse;…. e a vô, us al fâs paiâ…..
Inz…. No…no…graciis….Jo, pal moment no ai bisugne di medeculis….jo o soi vignût dome a domandaus un plasê….Se par câs la mê femine e ves di vignî a scuvierzi dut chest batibui e, e vignis a contausal a vô…che o sai che jê us confide vulintîr i siei davois….us prei, cirît di parâmi…di disi che nol è stât nuie di scandalôs… che al jere dome un mateç metût dongje di chei doi matarans di zovins….chel folc a ju trai ancje chei…..che al veve di jessi une specie di “spogliarello” e nuie altri….
Predi ….Eh!!!...al è facil dî, ce che o varès di contâi….ma ce mût puedio dî, che o sai dutis chestis robis….no volarês che i disi che o jeri ancje jo cun voaltris…che tant no mal crodares….

Inz….  No… no… no covente che o rivais a tant…a bastarà che disês che cualchidun us à contât dut par ben…cence dî cui che al stât…che cussì no disês nancje une bausie….Us prei don Pauli…che, se chê mi lasse io o resti cence lavôr….parcè che il studi al è so, anzit al jere ancjemò di so pari…e cence cjase, che e jè sô ancje chê… e soredut cence bêçs…che il cont al è intestât dut a non so….pensait ce tantis disgracis che a mi tocjaressin…. par une stupide serade!….e ce serade!!…ce serade!!!…
Predi…..Ah! bon, bon…benedete la sinceritât!…..chest propit al è vêr amôr…pe cjase…pal lavôr e soredut pai bêçs….piês de Menie….E dopo si lamentais se us tocjn chei berdeis… come chel di orsere…. Ma savêso ce che us dîs?.....us stà propit ben… anzit benon…cussì imparais…..
Fin dal prin At………………
Secont At………Protagoniscj: Menie, sioreCarla, Rosute, Michêl…..
La sene si davuelç simpri in canoniche ma no tal studi dal predi ma bensì in te cusine  dulà che Menie e jè apene tornade di messe…..Jê e gjave il fazolet sul cjâf, e poie tal scansel il libri des prejeris e dà une cjalade al fûc e intant e trabascje tra se…..
Menie….. Oh… vuê e je lade propit benon….la messe e je stade curtute e ducj o sin stâts contents….la int, parcè che e je tornade a cjase adore, e jo parcè che o ai sparagnât un cuart d’ore di riscjaldament….che….il metan al coste!…..

Azion……A tuchin cun fuarce su la puarte….Menie e va a vierzi……
Menie……Oh! cui che a si viôt….bondì siore Carla…..sêso stade a messe?.... Se o cirîs pre Pauli, nol è ancjemò tornât dongje…. Al à di jessisi di sigûr fermât cul miedi, par domandai cualchi gnove medecule par un pît….che i fâs un mâl dal diaul….Ma vô sentaisi….sentaisi….spietailu un moment…e jo intant us fâs un got di cafè…che no vês une biele ciere….covaiso migo l’influence par câs?.....
Carla…… Eh!....Menie, Menie….Magari che e fos dome influence…..

Menie….. E ce po se no, Siore Carla?..... Vêso alc che us lambiche il cjâf?....vêso cjatât da dî cul vuestri om par câs?…..
Carla …… Ah! Menie tu se saves…..se tu saves…. Pal moment no ai cjatât da dî cun nissun, ma al po’ capitâ da un moment a chel l’altri…..

Menie…… Ma parcè mo siore Carla?.....A voltis lis robis a somein plui grivis di chel che a son veramentri….invece di stâ a tormentâsi, parcè no provaiso a contâmi dut, e dopo jo us puedarai dî, se o vês di disperâsi o no….

Carla…… Graciis Menie, graciis….tu, tu sês propit une brave femine e di cûr….ma se tu saves ce che mi è capitât orsere….ce robis gruesis….ce robis…ce serade….ce serade…..

Menie…..Us è capitât?... a vô siore Carla?   No al vuestri om?.....no al inzegnîr?......

Carla…… A mi Menie…a mi…..Il gno puar om nol sa nuie ancjemò, par fortune!…..Ma se al ven a savê!!....se al ven a savê!!.....al pues sucedi di dut!!!.............
Menie……Sante Gjoconde Benedete…..cumò o scomenci a no capî plui nuie…..Ma ce puedial veus capitât di tant grues intun paisut picinin come il nestri?.....
Carla…… Eh!! Menie, se o fos stade dute la sere a cjase, no mi sares di sigûr sucedût nuie di mâl….ma o soi lade a tor cu lis amîs…. e cumò……..

Menie….. Spietait….  Spietait....dulà vêso dit che o sês stade?.....

Carla…… Spiete mo Menie….spiete…cumò o scuen contâti dut da biel principi…se no, par fuarce, che no tu capissis nuie…..….Duncje…Tu âs di savê che îr al jere il complean dal soci dal gno om…..
Menie ( sot vôs)….E chest, io, lu savevi belzà….

Carla….. E alore ti disevi…..par festezâ chest benedet complean; lui, il gno om, e chei doi zovins che a fasin pratiche tal nestri studi, a son lâts a mangjâ il pes a Maran…..
Menie….. Che il folc a lu trai il pes!!!…..

Carla…..Lassin stâ il pes….lassinlu stâ e tornin a nô…..Alore…la Luzie, che e jè mê amie e la morose dal festezât, no à volût lâ cun lui a Maran, parcè che jê no pues sintî nancje l’odôr dal pes….e duncje lui al è lât cul gno om, e cun chei altris doi zovins, bessoi e contentons…. Nô, o varesin vût di stâ a cjase, come al solit…ma Luzie e à pensât ben di lâ a mangjâ une pize. Jê, jo, e la Rosute, che e lavore par nô; dome fra feminis… finalmentri…cence vê simpri tai pîts i oms, che a fevelin dome di balon o di machinis o di politiche…. se tu savès ce barbe….
Menie…. Ma o vês fat ben….anzit benon, e se mi clamavis o vignivi ancje jo!…Ma alore al è par chel che o sês dute spauride, vêso migo par câs vût un incident cu la machine?......

Carla……No….no…Menie…ma lasse che ti conti e dopo tu capirâs dut!….Alore, o sin ladis fin a Glemone, e lì, in tune pizerie nomenade, o vin cenât propit di gust…o vin mangjât une buine pize, o vin bevût un biel bocâl di bire e dopo si sin metudis a cjacarâ dal plui e dal mancul….Une peraule e tire chê altre….un peteç al tire chel altri….a son vignudis lis 11 di gnot cence nancje incuarzisi…..Cjalant l’orloi però si sin spaventadis e o vin pensât che se no tornavin sveltis a cjase, a saresin rivâts dongje i nestris oms, prime di nô!....Duncje, si sin inviadis di presse par lâ fûr; ma in chel, nus à dat il vôli sun tune parêt dulà che al jere un manifest cu la fotografie di un zovin mascarât!….Ma cuntun cuarp Menie…cuntun cuarp…. di fâ risuscitâ i muarts!!!!…..Nô, un pôc curiôsis, si sin fermadis a cjalâlu e o vin let che il tipo…al faseve propit in chê sere, un “spogliarello” te discoteche lì vicin….O stavin par tirâ di lunc, cuant che Rosute, dute rosse come un gjal e salte su disint: “ Anin a viodilu ancje nô!!”….Nô dôs, plui vecjutis e cuietis, o vin dit subit di no, ma jê e à tacât a insisti…e à scomençât a dî che e jere une ocasion uniche, che jê e stave par maridâsi cence vê mai viodût un altri om….che aromai che o jerin lì a doi pas….e vie cun chestis nainis…cence dânus padin par un biel pieç….. 
Menie…..Ma ce al di jessi stât tal aiar orsere mo?.......va ben che al jere il plen di lune,… che a disin che in chê gnot, si dismovin dutes las voies plui platades….ma Sante Gjoconde….la Rosute….chê frutate cussì timide e riservade….a fâ  certis propuestis….di no crodi….di no crodi…..Se al ven a savêlu pre Pauli che al è so barbe….i romp il baston ju pe schene……
Carla….. Tas, Menie….tas… che chest a nol è nuie….il piês al è vignût dopo….plui tart…che Diu nus perdoni…..

Menie….. Ah!....ma alore o sês ladis…..o vês scoltât chê matucele di zovinate?....Ma scoltait mo!!!!.....disêmi…. che o soi curiôse ancje io veh!!!….Ce mût jerial dal vêr che frutat?....jerial biel almancul?.....
Carla….   Po si, si Menie….e ce fisic, ce cuarp….ce moviments….mai viodude une robe compagne!!!!!....

Menie……Eh!...ma se us à plasût…alore…..cual isal il berdei?....Il Signôr a nus à fat i vôi par cjalâ e se nô o viodin alc di biel….no vin di fâ altri che ringraziâlu veh!!!......
Carla…… Sigûr Menie….sigûr…ma…no je finide lì…il piês al è vignût dopo…al è vignût cuant che il zovin al è smontât ju dal palc e al è passât fra lis taulis par vendi lis sôs fotografîs….simpri mascarât però…. Che si viodeve dome il cuarp…..

Menie….. Ma scusait la mê curiositât siore Carla…..jerial restât propit come che lu veve fat so mari….. chel biât cristian?.....

Carla…..  No…no.. Menie….ce distu?.....al jere in mudandinis…un pâr di chês che i zovins a metin par lâ a Lignan…astu presint?.....

Menie……Eh!!!...alore no covente che la faseis tant gruesse…..ancje se cualchidun al ves di veus viodudis in chel puest….ce jerial po di tant strani?....s’in viôt tancj d’Estât, in splaze, cun chei peçotuts……..
Carla……Tas ….Menie…tas…che o rivi in somp de storie…che no je ancjemò finide…anzit il biel….o il brut… al à ancjemò di vignî!…Duncje…chest zovin al à tacât a zirâ fra i taulins e Rosute al à scomençât a cjalâlu cun doi vôi stranis…e plui lu cjalave e plui e sledrosave chei puars vôi….….Lui, sintintsi osservât, si è zirât viers di nô e….al à fat dut un scat!...Dopo, al à cjapât une fotografie,  le à  poiade su la nestre taule e al è lât vie di presse….ma cussì di presse, che e someave che al ves il diaul tai talons!!!….Rosute e jere simprit blui sbarlumide…e cjalave il zovin…e cjalave la fotografie…e e deventave simpri plui rosse; e dopo, cence un parcè, e à scomençât a dî:  “ Al è…al è…al è”….e nuie altri.  Nô, la cjalavin preocupadis e jê, dut in tun moment, e deventà dute blancje come un linzûl, e sbassà il cjâf …e…. e…pierdè i sentiments….

Menie…..Sante Gjoconde ce spavent…..ma ce i jerie capitât a chê puare frute?....si jerie cussì emozionade… dome par vê viodût un om in mudandinis?......

Carla…..Mah!....sul imprin o vin pensât ducj cussì, ma cuant che o vin viodût che no tornave in se….o vin scugnût ricori aes manieris fuartis e jo, i soi lade dongje e i ai butât inte mûse une tace di aghe glaçade…Jê, par reazion  si è sveade di colp, ma cjalantsi a tor e à scomençât a domandâ : “Dulà isal Michêl?...... Dulà isal chel lazaron?!!!”..........  
Menie…..Ma, alore e jere propit lade fûr di cjâf!…parcè che Michêl, che al sares gno fioç, al è il morôs di Rosute!…che, se no mi sbagli, a àn di sposâsi cumò…la prossime Primevere….. Ma parcè clamavie chel puarin,  che al sarà stât cuiet a durmî?….

Carla …..Eh! Menie….propit tant cuiet nol jere nancie lui di sigûr!!..... Ma…. tu âs di savê che Rosute, no contente di domandâ chest e chel, si è metude ancje a cori daûr al spoliarelist e, cuant che lu à cjapât, i à tirade ju la mascare e a mi, ti zuri, mi è vignût un bot tal stomi…un bot che o ai crodût di restâ secje….
Menie.......  Ma parcè mo siore Carla!....Jerial tant brut, di mûse, che puar zovin?........

Carla…… No, no Menie, nol jere brut no…anzit…al jere ancje masse biel!!…..Ma! …..al jere Michêl!…il Michêl de Rosute!!….E veve reson jê, che lu veve suspietât….al jere propit lui, in cjar, vues…e mudandinis….capistu cumò Menie?!!!......

Menie….. Michêl?...gno fioç?....ma sêso sigure siore Carla di no vê bevût alc che us à fat mâl?...Chel frut cussì bon, timit, devot….simpri in glesie, simpri a judâ pre Pauli a preparâ lis furniduris dai altârs….Oh! Sants dal paradîs judaimi….che cumò o riscj di svignî come la Rosute…..E dopo…ce isal sucedût  po dopo?!!!!!....
Carla……Tu pues dome inmagjinâti ce fracas….Jê e à scomençât a dî, di dut a lui, parcè che al faseve che lavôr; e lui a dî, di dut a jê, parcè che e jere lade a viodi un spoliarel,…che no si fasin chês robis, pôc prime di maridâsi…Jê, risintude, i dîs dutis lis plui brutis peraulis dal vocabolari, e lui, inrabiât al massim….i tire un scufiot che i fâs vignî la mûse dute rosse…..Jê, par dute rispueste, e gjave une scarpe e cul tac a spiç, i dà un colp jù pal çarnêli che i al vierç pal mieç e il sanc al scomence a saltâ fûr come une gorne…. A someavin doi gjai di combatiment!....La int e rideve dute divertide!…Cui al bateve lis mans a jê…. e cui al dave reson a lui!….Un fracàs!….un batibui che no ti dîs!….A someave di jessi al circo….
Menie…..Avonde siore Carla….avonde, …che o stoi za mâl….se continuais…cheste volte o mûr…..Sante Gjoconde ce serade….ce serade… piês di cussì…..
Carla……No…no…no stà murî propit cumò che o ai cuasi finît…duncje ti disevi……une barufe di chês… Par fortune che in curt, a son rivâts i carbinîrs…che cualchidun ju veve clamâts, e chei a àn cuietât i doi barufants…Dopo però, ju àn puartâts in caserme, e o vin scugnût lâ ancje jo e la mê amie, come testemonis….Puaris nô ce esperience…..une vergogne….une vergogne di lâ sot tiere!!!!….
Menie….. E ce vêso concludût po’ in fin dai conts?.....

Carla…… Ah!!.... ti prei Menie…. no stà domandâmi ce che o vin cumbinât… parcè che io no ai capît un dret….O sai dome che i carbinîrs a àn fat un verbâl lunc cussì….nus àn fat firmâ un slac di cjartis e cuant che finalmentri nus àn lassadis tornâ a cjase…e jere za l’albe…..Cuant che o soi lade tal jet, il gno om al jere di sigûr za stuf di durmî e par fortune mê, no mi à nancje sintude…che ti zuri, no vares savût ce mût contâi dute chê aventure….ma se a mi domande alc di orsere….ce puedio dî?......ce i contio?.....
Menie…..Scoltait mo…siore Carla…..io us doi un consei e o crôt ancje che us sedi util…duncje…..se lui  nol tire fûr l’argoment dal sabide di sere….vô, no stait nancje a nominâlu….lassait stâ chê serade, come se no fos nancje esistude, ne par lui, ne par vô….che di sigûr al è miôr par ducj….Se invezit lui al ves di vignî a scuvierzi alc, contait la sante veretât che insot-insot….e jè simpri mancul brute di ce che a si suspiete…..e… un altre cjosse!!!....No stait plui a lâ a tor di sabide sere, soredut cun chei plui zovins di voaltris, parcè che a son a tor di chei pericui….di chei pericui…che Diu nus judi!!!…..
Carla……Oh!  graciis Menie, cumò che ti ai contât dut, mi sint propit miôr…e o soi ancje contente, parcè che tu mi âs dat un bon consei….miôr tasê….miôr no nomenâle chê serade, cun nissun….A la mê etât!….In caserme!…interogade dai carbinîrs!….ce vergogne!….ce vergogne!!!!…..

Azion……….La siore Carla s’indi va brundulant e Menie e scomence a prontâ la taule cuant che si sint di gnûf a tucâ……..
Menie….Avanti …..avanti ….(cui isal mo cumò… vuê cheste canoniche e semê deventade la stazion di Milan)….
Azion…... E jentre Rosute dute sbalsamade e si insente sun tune cjadree sfladant come se e ves fat une corse ………
Rosute……Oh!...Menie…Menie….ce fadie che si fâs a vivi…..O soi propit distrute…isal a cjase gno barbe?....  

Menie….. No, nol è ancjemò tornât di messe…e par fortune… parcè che se al sintive ce che mi à contât siore Carla….al deventave plui grîs di chel che al è belzà…..

Rosute……Orpo …..e je za stade siore Carla!......e ti à za contât la storie di orsere…o scomet io!......

Menie…… Si…si, mi à za contât dut par benon….Ma Sante Gjoconde….ce veviso ducj cheste sabide sere?....il diaul a cavalot forsit?......

Rosute….. Mah!...chei altris no sai….ma io, o ai vude une serade…une serade…di fâ spavent!.....e ce delusion ….ce delusion cun Michêl….ce delusion!…No pues nancje vêlu iniment, che mi si ribalte il stomi!!!!!…..

Menie….. Scolte mo frute….jo i pues capî che di sigûr no tu ti spietavis di cjatâ il to morôs in chel puest….ma dimi…..se tu ves cjatât un cualsisei zovin to cognosint tal so puest….varestu pensât che al jere un delincuent?.....
Rosute……No…no…Menie…no vares pensât mai une robe dal gjenar…ma lui al è Michêl….il gno Michêl…e dutis chês feminis che tal cjalavin ….tal rimiravin…come se a vessin volût puartâmal vie….

Menie….. Si…si…bon ….lui al è il to Michêl…e tu, tu sês di bot prossime a maridâlu!….Ma chest no ti à impedît di lâ a viodi chel spetacul un pôc fûr dal ordenari no?.....E po pense ancje cheste robe….se nissun al las a viodilu, chel spetacul nol vegnares nancje fat,…duncje, tu e dutis chês altris feminis, o vês colpe tant che il tò Michêl che lu fâs…..

Rosute…..Orpo…Menie… come al solit tu âs reson….Io, cheste robe culì no la vevi pensade…ma cumò….se o pensi sôre un moment, o scuen dî…..che e je propit cussì……
Azion…..A tuchin su la puarte………
Menie….Cui isal?.....

Mich……O soi io santule….vierzimi par plasê che o ai di fevelâ cun pre Pauli…
Menie…. O rivi …o rivi …spiete dome un moment….e tu frutate… va a platâti che o viôt se o pues meti une buine peraule cun gno fioç…par comedâ lis robis… 
Azion……Rosute si plate e Menie e fâs jentrâ Michêl……

Mich……Bondì santule Menie, mi à dit me mari di puartâti i siei salûts….cemût stastu?.....

Menie….. Bondì…bondì Michêl…o stoi ben gracionis….o stoi di sigûr miôr di te che tu vâs a tor incerotât come se tu fos stât in vuere…..e no stà crodi di “menâ il mus pe glace”…che jo, o sai za dut, chel che o vês cumbinât, tu e chê matuce di morôse che tu vares di maridâ la prossime Primevere…..
Mich….. Tu sâs za dut?....E cui ti al contât dutis lis nestris disgracis?....Cui nus al viodût orsere?....Signôrut benedet….cumò lu savarà in tun moment dut il paîs!…..Oh! ce vergogne!!….ce vergogne!!….Ah! ma jo, o ài belzà decidût!!…No pues vivi cun cheste disgracie su pe schene……jo, o voi a butâmi ju dal puint dal Tiliment!….No vûl sintî la int che mi rît par daûr e che e fevele des nestris pantuminis………….. 
Menie……Stà  atent frutat che se no tal dà to mari…che no sa ancjemò nuie, ti doi jo, un scufiot che ti romp ancje chel toc di mûse che tu âs ancjemò buine!.....Se tu fevelis ancjemò di butâti vie par chei stupideçs, jo  ti doi in mans a pre Pauli, e tu viodarâs che chel no us perdone…ni a ti, ni a chê dordele di sô gnece….massime cumò che al à mâl in tun pît e al è ancjemò plui trist!…..
Mich…..  Ma……nol sa ancjemò nuie alore pre Pauli?....no sa nuie nissun?….dome tu, tu cognossis lis nestris disgracis?.....

Menie…… Dome jo….e par fortune…..e cheste volte o fasarai un “fioretto” e zuri che no disarai nuie a nissun….par il ben di….. cuasi dut il paîs!!!…..Sante Gjoconde….cheste volte mi tocje propit tignî la bocje sierade come se o ves dentri un segret di stât….Ma tu frutat, dimi un’altre robe…dopo che si sês scuintrâts come doi trens..….tu e la tô Rosute, ce vêso decidût di fâ?....fasêso la pâs o si lassaiso?.....
Mich….. No sai santule…no sai ancjemò un dret….no si sin ancjemò viodûts dopo che i carbinîrs nus àn lassâts libars!.....Io o speri che lis robis si comedin, parcè che io i vûl ben a chê frute…i vûl tant ben…e no vores cambiâle cun nissune al mont….nancje cu la Valeria Marini…tant par dî….Ma a sarà dificil che jê mi perdoni parcè che orsere e jere propit inrabiade come une jene….. e no sai ce che e pensarà di fâ…..

Menie…… Eh!....si perdonin tantis robis in te vite…..Nestri Signôr al à perdonât ancje chei che lu àn picjât….Ma cumò gjavimi une curiositât….Ce mût mai, fasevistu chel diaul di mistîr cussì strani?....No vevistu nuie altri di miôr di fâ?....
Mich….. Tas, santule …tas…che mal domandi ancje io cualchi volte…ma tu âs di savê che da un po di timp, in fabriche, dulà che io o lavori, al è calât il lavôr e la paie no mi baste cuasi plui, cun dutis chês spêsis che o ai…Pense….o ai lis ratis da la machine di finî di pajâ….la cjase di parecjâ par maridâmi e o scugni judâ ancje mê mari che e je vedue, a pajâ la machine di lavâ….duncje tu pues capî che i bêçs no mi bastin propit plui….. e alore….
Menie….Ma cemût mai ti al vignût tal cjâf di fâ propit chel orco di mistîr?.....

Mich….. Mah! Santule, cualchi volte il destin al è propit curiôs…….Pense che cheste Estât, cuant che soi stât chei trê dîs a Lignan, in spiaze mi si è svicinade une siore e mi à domandât se volevi lavorâ tal so locâl…Jo o ai domandadi ce che o vares vût di fâ, e cuant che jê mal à spiegât par ben, jo o ai fate una grande ridade!..... Jê alore si è metude a fevelâ di bêçs e cuant che a mi à dit ce che mi vares pajât par ogni serade, cuasi mi cjapave un colp!.....Al jere plui di chel che jo o vuadagnavi in tun mês….Fasint doi conts a la svelte, o vares pajât ducj i miei debits in pôc timp e ancjemò o vares podût fâ, ancje une biele gnoce….La tentazion e je stade plui fuarte dal rasonament e cussì o ai acetât…a pat però che nissun al viodès mai la mê mûse….E cussì o ai scomençât, santule,….cussì…pai bêçs…. par chei maledets di beçs che no bastin mai!!!!!…..
Menie…..Oh! ….cumò no stà scomençâ a blestemâ, se no mi inrabî sul serio!...No stà scomençâ a dî mâl dai bêçs, che chei, a son un don di Diu….Cun me tu pues fevelâ mâl di cui che tu vûs….ma no dai bêçs, che a son une gracie dal cîl….Eh!....an fossial….an fossial simpri di plui….e tu, tu âs fat ben a acetâ chel lavôr, se ti paiavin cussì benon….E a la tô Rosute, se e à alc di dî, tu i rispuints che se, ne jê, ne chês altris feminis, a lassin a viodi chel spetacul…nissun lu fasares…e che duncje o vês la colpe mieze paromp ….
Mich…..Santule, tu sês grandiôse!....Tu âs propit reson… e se Rosute e fos culì, o soi sigûr che scoltanti, mi perdonares dal moment….e jo o perdonares jê…e dut al tornares come prime

Azion……….Rosute e salte fûr dute contente e e dîs……….
Rosute….. E jo o soi culì pardabon….e o doi reson in plen a Menie parcè che il resonament nol fâs une plee…….E a ti Michêl…..ti domandi perdon veh!!!…Ma…tu sâs che jo no soi usade a lâ a tor di gnot…e in chê sere o jeri propit fûr dal gno mont….o vevi viodudis tantis di chês robis gnovis che… mi ere lât il çurviel in vacje!….Perdonimi veh!!!.... ancje par dutis lis peraulatis che ti ai dit e… ancje par chel colp sul çarnêli che ti ai dat!…..Ma nancje tu però no tu âs scherzât!!…Cun chel scufiot che tu mi âs rifilât, tu mi âs fat un voli neri e o pensi che tu mi vedis ancje rot il nâs…parcè che mi fâs un mâl dal diaul…..

Mich…..Oh! puare la mê Rosute….mi displâs di vêti fat tant mâl…ma…o jeri inrabiât par veti viodude in chêl locâl, e soredut parcè che tu vevis scuviert in chel mût, il gno secret…Jo o vevi pensât tantis voltis di dîti dut cuant…ma no vevi mai cjatât il coragjo….. perdonimi ancje tu veh!...

Menie…. Oh!!!!.....scoltait mo….. cumò che o savês dut un da l’altri,…che si sês dits, dut ce che vevis di dî; e si sês datis, dutis lis pachis che o meritavis,…. no us reste che maridâsi veh!........Duncje spietin  Primevere e dopo amen e…. …che Diu us benedisi!….

Mich….E parcè spietâ fin in Primavere santule?....Io o disares di fâlis daurman chestis gnocis…….Tu ce distu Rosute?....

Rosute…Jo o dîs di si!…di si!…di si!…e cuant che al torne gno barbe, i fasin fâ lis publicazions e apene che o podìn si maridin…….Diu ce biel….ce biel…ce biel….
Azion….I doi si  strenzin e si bussin….si bussin…si bussin….

Menie….. Plan…plan frutats, che o sin in canoniche culì…migo in discoteche!….Sante Gjoconde …cheste zoventût!…un moment si copin…un moment si bussin…..Mah! jo no capis plui nuie!………

Però une racomandazion i vûl fâusale!!…no stait a lâ a tor di sabide sere, soredut se e je la lune plene…che a son in zîr, pericui grues come monts!!!!…..Sants dal Paradîs…. ce serade!…ce serade!!….ce serade!!!…                fin 
Conseis par il regjist.
Se si vûl fâ un teatri cence lâ fûr dai solits schemas, si pues fâlu dome cussì, come che al è scrit, lassant a la regjie il compit di cjatâ i moviments e i mûts plui juscj di compuartâsi dai recitants par movimentâlu un pôc.

Se invezit si vûl fâ une cjosse plui moderne, si pues dividi il palco in doi e di une bande a si contin lis solitis robis tal studi dal predi e te cusine de Menie; di chê altre, un scjap di zovins a mimin ce che al ven dit….  
ES…..Tal prin at, intant che il predi al fevele cun Mario, di chê altre bande si viôt un zovin cun tune biciclette verde …. O cun tun breviari sot il braç… e v.i.….Dopo, intant che al fevele cul inzegnîr, a puedin jessi 4 oms che a fasin fente di mangjâ….Si pues viodi une siorute (di chês) che ju spiete….. A puedin fâ fente di jessi tal tinel de siore a lei o cjalâ la tv……. Si pues viodiu a cori tal gabinet un daûr chel altri tignintsi la panze… A puedin rivâ chei dal 118 e fâ fente di faur la lavande gastriche cun tun tubo ju pal cuel….Dopo a puedin rivâ i carbinîrs o chei da la television…. e vie discorint…… Simprit cence fevelâ però parcè che dut al ven contât tal studi dal predi di chê altre bande!……
Tal secont at la stesse storie, dome che cheste volte invecit dal studi dal predi; di une bande e sarà la cusine e di chê altre,  a mimâ a saran 3 siorutis che a puedin fâ fente di mangjâ la pize,… Di sentâsi in tun locâl dulà che un zovin  cu la mascare al mime un spoliarel, restant in bregonuts s’intint….Si pues viodi la Rosute che e piert i sentiments….. La barufe dai doi inamorâts….I carbinîrs che ju puartin vie e lis sioris che e firmin il verbâl e v.i…………
Il rest e il finâl si lu viôt te cusine dulà che a son i protagoniscj e dut al è belzà clârît………
                       Bon lavôr!!!!!!!!!!!

